
კანონით

საქართველოს კანონი

შვილად აყვანის შესახებ

თავი I

ზოგადი დებულებანი

მუხლი 1. კანონის მიზნები 

1. ამ კანონის მიზნებია: საქართველოს კონსტიტუციით, საქართველოს საერთაშორისო ხელშეკრულებებითა და შეთანხმებებით  და საქართველოს კანონმდებლობით აღიარებული პრინციპების საფუძველზე ხელი შეუწყოს ბავშვის ოჯახურ გარემოში  აღზრდის უფლების განხორციელებას, უზრუნველყოს შვილად აყვანის სისტემის გამართული ფუნქციონირება და შვილად აყვანის პროცედურაში მონაწილე ყველა პირის უფლებათა დაცვა, ხელი შეუწყოს უფლებამოსილი ორგანოების მიერ საქართველოს ტერიტორიაზე ბავშვის შვილად აყვანის პროცედურის ეფექტიანად განხორციელებას, განსაზღვროს საერთაშორისო გაშვილების არსი და უზრუნველყოს ამ პროცედურის გამჭვირვალობა.

2. ამ მუხლის პირველ პუნქტში აღნიშნული მიზნების მისაღწევად ბავშვის შვილად აყვანასთან (გაშვილებასთან) დაკავშირებულ საქმიანობას ახორციელებენ მხოლოდ ამ კანონით განსაზღვრული უფლებამოსილი ორგანოები.

მუხლი 2. კანონის რეგულირების სფერო

1. ეს კანონი განსაზღვრავს არასრულწლოვანი საქართველოს მოქალაქის ან საქართველოში მუდმივად მცხოვრები მოქალაქეობის არმქონე პირის შვილად აყვანის წესს, პირობებსა და პროცედურებს.

2. ამ კანონის მოქმედება ვრცელდება საქართველოს მოქალაქეზე, საქართველოში მუდმივად მცხოვრებ მოქალაქეობის არმქონე პირსა და უცხო ქვეყნის მოქალაქეზე, რომლებსაც სურთ ამ მუხლის პირველ პუნქტში აღნიშნული პირის შვილად აყვანა.

მუხლი 3. შვილად აყვანის სამართლებრივი საფუძვლები

შვილად აყვანის სამართლებრივი საფუძვლებია: საქართველოს კონსტიტუცია, გაეროს კონვენცია „ბავშვის უფლებათა დაცვის შესახებ“,  ჰააგის კონვენცია „ბავშვთა დაცვისა და საერთაშორისო გაშვილების სფეროში თანამშრომლობის შესახებ“, საქართველოს სხვა საერთაშორისო ხელშეკრულებები და შეთანხმებები, საქართველოს სამოქალაქო კოდექსი, ეს კანონი და სხვა საკანონმდებლო და კანონქვემდებარე ნორმატიული აქტები. 

მუხლი  4. ტერმინთა განმარტებანი

ამ კანონის მიზნებისათვის მასში გამოყენებულ ტერმინებს აქვს შემდეგი მნიშვნელობა:

ა) შვილად აყვანა – მშვილებელსა და ნაშვილებს შორის წარმოშობილი ისეთივე ურთიერთობა, როგორიცაა მშობელსა და შვილს შორის; 

ბ) გასაშვილებელი ბავშვი – 18 წლამდე ასაკის პირი, რომელიც ამ კანონით დადგენილი წესით აღრიცხულია გასაშვილებელ ბავშვთა და მშვილებელთა ერთიან რეესტრში და აკმაყოფილებს ამ კანონის მე-6 მუხლის მე-2 პუნქტში აღნიშნულ პირობებს;  
გ) ნაპოვნი ბავშვი – 18 წლამდე ასაკის პირი, რომლის აღმოჩენის მომენტში და ამ მომენტიდან 6 კვირის ვადაში ვერ დადგინდა მისი ან/და  მშობლის (მშობლების) ვინაობა, მის მიტოვებულ ბავშვად აღიარებამდე;

დ) მიტოვებული ბავშვი – 18 წლამდე ასაკის პირი, რომლის აღმოჩენის მომენტში და ამ მომენტიდან 6 კვირის ვადაში ვერ დადგინდა მისი ან/და მშობლის (მშობლების) ვინაობა და რომელიც საქართველოს კანონმდებლობით დადგენილი წესით აღიარებულ იქნა მიტოვებულად; 

ე) სოციალური მუშაკი – სერტიფიცირებული, მეურვეობისა და მზრუნველობის ორგანოს სპეციალური უფლებამოსილების მქონე პირი, რომელიც შეიმუშავებს დასკვნას ბავშვისათვის გასაშვილებლის სტატუსის მინიჭებისა და მისი შვილად აყვანის შესახებ, აგრეთვე ახორციელებს საქართველოს კანონმდებლობით მინიჭებულ სხვა უფლებამოსილებებს;


ვ) ცენტრალური ორგანო – საქართველოს შრომის, ჯანმრთელობისა და სოციალური დაცვის სამინისტროს სისტემაში შემავალი უფლებამოსილი დაწესებულება (ორგანიზაცია), რომელიც აწარმოებს გასაშვილებელ ბავშვთა და მშვილებელთა ერთიან რეესტრს და საქართველოს კანონმდებლობით დადგენილი წესით მონაწილეობს შვილად აყვანის (გაშვილების) პროცედურაში; (26.12.2008 N 885)
ზ) გასაშვილებელ ბავშვთა და მშვილებელთა ერთიანი რეესტრი (შემდგომში – ერთიანი რეესტრი) – ცენტრალური და ადგილობრივი საინფორმაციო რეესტრების ერთიანი სისტემა, რომელიც მოიცავს გასაშვილებელ ბავშვთა და მშვილებელთა შესახებ მონაცემების ერთობლიობას. 
მუხლი 5. მშვილებელი 

მშვილებელი შეიძლება იყოს ნებისმიერი სრულწლოვანი ქმედუნარიანი პირი, გარდა იმ პირისა, რომელსაც:

ა)  ჩამოერთვა მშობლის უფლება ან ადრე ჰყავდა შვილად აყვანილი სამეურვეო/სამზრუნველო პირი ან/და შვილობილი, მაგრამ ეს ურთიერთობა გაუქმდა მის მიერ მოვალეობათა არაჯეროვნად შესრულების გამო;

ბ) საქართველოს კანონმდებლობით დადგენილი წესით შეზღუდული აქვს მშობლის უფლება;

გ) ჯანმრთელობის მდგომარეობის გამო არ შეუძლია მშობლის მოვალეობათა ჯეროვნად შესრულება; 

დ) სასამართლომ მსჯავრი დასდო მძიმე ან განსაკუთრებით მძიმე დანაშაულისათვის.

მუხლი 6. შვილად აყვანას დაქვემდებარებული პირი

1. შვილად აყვანას ექვემდებარება ერთიან რეესტრში აღრიცხული 18 წლამდე ასაკის პირი, რომელსაც მიენიჭა გასაშვილებელი ბავშვის სტატუსი. 

2. გასაშვილებელი ბავშვის სტატუსი ენიჭება პირს:
ა) რომლის მშობელი (მშობლები) სასამართლომ აღიარა უგზო-უკვლოდ დაკარგულად ან გარდაცვლილად;

ბ) რომელსაც არ ჰყავს არც ერთი მშობელი (შემდგომში – ობოლი ბავშვი);

გ) რომელიც აღიარებულ იქნა მიტოვებულ ბავშვად;

დ) რომლის მშობელმა (მშობლებმა) მის გაშვილებაზე თანხმობა განაცხადა (განაცხადეს) და რომელიც აღრიცხულია ერთიან  რეესტრში;

ე) რომლის მშობელს (მშობლებს) ჩამოერთვა (ჩამოერთვათ) მშობლის უფლება – ამ უფლების ჩამორთმევიდან 6 თვის შემდეგ, ხოლო მშობლის (მშობლების) მიერ მშობლის უფლების ჩამორთმევის შესახებ სასამართლო გადაწყვეტილების გასაჩივრების შემთხვევაში – მშობლის (მშობლების) სასარჩელო მოთხოვნის დაკმაყოფილებაზე უარის თქმის თაობაზე სასამართლო გადაწყვეტილების კანონიერ ძალაში შესვლის შემდეგ. 

3. პირს გასაშვილებელი ბავშვის სტატუსი ენიჭება  მეურვეობისა და მზრუნველობის ორგანოს შესაბამისი გადაწყვეტილებით, რის შემდეგაც გასაშვილებელი ბავშვის შესახებ მონაცემები აღირიცხება ერთიან რეესტრში.

მუხლი 7. შვილად აყვანა და მასთან დაკავშირებული შეზღუდვები


1. პირის შვილად აყვანის მიზნებია მისი კეთილდღეობის, ინტერესების დაცვის, ღირსეულად აღზრდის, სრულფასოვანი განვითარებისა და მის მიერ განათლების მიღების შესაძლებლობის უზრუნველყოფა.

2. შვილად აყვანა დასაშვებია, თუ მშვილებელსა და ნაშვილებს შორის წარმოიშობა ისეთივე ურთიერთობა, როგორიცაა მშობელსა და შვილს შორის. 

3. აკრძალულია შვილად აყვანის მიზნით ფეხმძიმე ქალის წინასწარ შერჩევა და მისი სამშობიაროდ საქართველოს ფარგლებს გარეთ გაყვანის შესაძლებლობის შექმნა ან ასეთ ქმედებაში ხელის შეწყობა.


4. აკრძალულია გასაშვილებელი ბავშვისა და მშვილებლის საჯარო განცხადებით ძებნა ან შეთავაზება. გამონაკლისია საჯარო განცხადება, რომელშიც აღნიშნულია, რომ შვილად აყვანის საკითხებზე უნდა მიმართონ მეურვეობისა და მზრუნველობის ადგილობრივ ორგანოს ან ცენტრალურ ორგანოს. ასეთ განცხადებაში არ მიეთითება გასაშვილებელი ბავშვის ვინაობა. 


5. შვილად აყვანა არ შეიძლება პირობით, ვადაზე მითითებით ან წარმომადგენლის მეშვეობით. შვილად აყვანის დროს მშვილებელს უფლება აქვს ისარგებლოს საქართველოს კანონმდებლობით გათვალისწინებული ადვოკატის ან სხვა უფლებამოსილი პირის იურიდიული მომსახურებით, ხოლო უცხო ქვეყნის მოქალაქეს – შესაბამის ქვეყანაში შვილად აყვანის პროცედურის განმახორციელებელი უფლებამოსილი სახელმწიფო ორგანოს ან მისი არარსებობის შემთხვევაში – სხვა შესაბამისი აკრედიტებული იურიდიული პირის მომსახურებით. 

6. ასაკობრივი სხვაობა მშვილებელსა და გასაშვილებელ ბავშვს შორის უნდა იყოს არანაკლებ 16 წლისა.  პატივსადები მიზეზის არსებობისას სასამართლომ შესაძლებელია შეამციროს ეს ასაკობრივი სხვაობა.

7. დედინაცვლის (მამინაცვლის) მიერ ბავშვის შვილად აყვანის დროს არ მოქმედებს ამ მუხლის მე-6 პუნქტით დაწესებული ასაკობრივი შეზღუდვა.

8. უცხო ქვეყნის მოქალაქე, რომელსაც საქართველოს კანონმდებლობით დადგენილი წესით მიენიჭა საქართველოს მოქალაქეობა, შვილად აყვანის პროცედურაში მონაწილეობს, როგორც საქართველოს მოქალაქე.

მუხლი 8. შვილად აყვანის უპირატესი უფლება

1. გასაშვილებელი ბავშვის შვილად აყვანის  უპირატესი უფლება აქვს მის ნათესავს. ამ შემთხვევაში ნათესავად ითვლება პირი, რომლისთვისაც გასაშვილებელი ბავშვი არის და, ძმა, შვილიშვილი, დისშვილი, ძმისშვილი, გერი ძმის შვილი, გერი დის შვილი, ბიძაშვილი, დეიდაშვილი, მამიდაშვილი ან მათი შვილები. (26.12.2008 N 885)
2. შვილად აყვანის  უპირატესი უფლება აქვს საქართველოს მოქალაქეს, საქართველოში მუდმივად მცხოვრებ საქართველოს მოქალაქეობის არმქონე პირს, აგრეთვე უცხო ქვეყნის მოქალაქეს, რომელიც არის გასაშვილებელი ბავშვის ნათესავი ამ მუხლის პირველ პუნქტში აღნიშნულ პირთა წრის ფარგლებში.

3. შვილად აყვანის უპირატესი უფლება აქვს ბავშვის დედინაცვალს ან/და მამინაცვალს, აგრეთვე ბავშვის მიმღებ ოჯახს – დედობილს ან/და მამობილს. (26.12.2008 N 885)
 4. შვილად აყვანის დროს დაცული უნდა იქნეს არა მხოლოდ  ერთიან რეესტრში არსებული რიგითობა, არამედ გასაშვილებელი ბავშვის ინტერესები და გათვალისწინებული უნდა იქნეს მშვილებელ ოჯახთან/პირთან მისი თავსებადობა.

5. მეურვეობისა და მზრუნველობის ორგანო შვილად აყვანის პროცედურის განხორციელებისას შვილად აყვანის  უპირატესი უფლების გამოყენებით შეიმუშავებს დასკვნას ამ კანონით დადგენილი წესით. 
თავი II

შვილად აყვანის პროცედურის განმახორციელებელი უფლებამოსილი ორგანოები და მათი უფლებამოსილებანი

მუხლი 9. შვილად აყვანის პროცედურის განმახორციელებელი 

         უფლებამოსილი ორგანოები 

1. შვილად აყვანის პროცედურის განმახორციელებელი უფლებამოსილი ორგანო არის საქართველოს შრომის, ჯანმრთელობისა და სოციალური დაცვის სამინისტროს სისტემაში შემავალი უფლებამოსილი დაწესებულება (ორგანიზაცია).(26.12.2008 N 885)

2. შვილად აყვანის დროს საბოლოო გადაწყვეტილების მიმღები ორგანოა სასამართლო. 

3. ამ მუხლის პირველ პუნქტში აღნიშნული ორგანოებისა და სოციალური მუშაკის გარდა, ყველა სხვა ფიზიკურ და იურიდიულ პირს ეკრძალება ნებისმიერი  ქმედება გასაშვილებელი ბავშვის სტატუსის მინიჭების და შვილად აყვანის მიზნით. ამავე დროს დაშვებულია შვილად აყვანის დროს საქართველოს კანონმდებლობით გათვალისწინებული ადვოკატის ან სხვა უფლებამოსილი პირის მიერ იურიდიული მომსახურების გაწევა, ხოლო საერთაშორისო გაშვილების დროს – შესაბამის ქვეყანაში შვილად აყვანის პროცედურის განმახორციელებელი უფლებამოსილი სახელმწიფო ორგანოს ან მისი არარსებობის შემთხვევაში – სხვა შესაბამისი აკრედიტებული იურიდიული პირის მიერ მომსახურების გაწევა. 

მუხლი 10. ცენტრალური ორგანოს უფლებამოსილებანი 

          შვილად აყვანის სფეროში


1. ცენტრალური ორგანო:

ა) კოორდინაციას უწევს მეურვეობისა და მზრუნველობის ორგანოთა მუშაობას;

ბ) უზრუნველყოფს სახელმწიფო პოლიტიკის განხორციელებას და შვილად აყვანის საკითხებში ბავშვთა უფლებების დაცვას;

გ) შეიმუშავებს ერთიანი რეესტრის წარმოების წესს, უზრუნველყოფს მის სისტემატიზებასა და დამუშავებას;

დ) შეიმუშავებს მშვილებლისა და გასაშვილებელი ბავშვის თავსებადობის კრიტერიუმებს; 

ე) ამოღებულია (26.12.2008 N 885)
ვ) ახორციელებს შვილად აყვანის სფეროში ამ კანონითა და საქართველოს კანონმდებლობით მინიჭებულ სხვა უფლებამოსილებებს.

2. მხოლოდ ცენტრალური ორგანოა უფლებამოსილი, განახორციელოს საერთაშორისო გაშვილება.

3. ცენტრალური ორგანო ვალდებულია, 18 წლის ასაკს მიღწეული პირის მოთხოვნით, მიაწოდოს მას ინფორმაცია მისი ბიოგრაფიული მონაცემების, აგრეთვე ბიოლოგიური მშობლის (მშობლების) შესახებ, ასეთის არსებობის შემთხვევაში.

4. ცენტრალური ორგანო ვალდებულია საქართველოს კანონმდებლობით დადგენილი წესით უზრუნველყოს ამ მუხლის მე-3 პუნქტში აღნიშნული ინფორმაციის შენახვა. 

მუხლი 11. მეურვეობისა და მზრუნველობის  ადგილობრივი 

          ორგანოს უფლებამოსილებანი შვილად აყვანის 

          სფეროში

1. ამ კანონის მე-9 მუხლის პირველ პუნქტში აღნიშნული ორგანოები არიან მეურვეობისა და მზრუნველობის ადგილობრივი ორგანოები თავიანთ სამოქმედო ტერიტორიებზე. 

2. მეურვეობისა და მზრუნველობის ადგილობრივი ორგანო საქართველოს კანონმდებლობით მინიჭებული უფლებამოსილების ფარგლებში, თავის სამოქმედო ტერიტორიაზე ახორციელებს ბავშვთა უფლებების დაცვას და შვილად აყვანის პროცედურის განხორციელების ყველა ეტაპზე არის გასაშვილებელი ბავშვის წარმომადგენელი.

მუხლი 12. სოციალური მუშაკის უფლებამოსილებანი შვილად 

          აყვანის სფეროში

1. შვილად აყვანასთან დაკავშირებულ საქმიანობას ახორციელებს მხოლოდ არასრულწლოვანთა პრობლემებზე მომუშავე სოციალური მუშაკი.

  
2. სოციალური მუშაკი თავის საქმიანობაში ხელმძღვანელობს შესაბამისი ნორმატიული აქტებით და მოქმედებს მეურვეობისა და მზრუნველობის ადგილობრივ ორგანოსთან დადებული ხელშეკრულებით გათვალისწინებულ უფლებამოსილებათა ფარგლებში. 

   
3. შვილად აყვანის სფეროში მომუშავე სოციალური მუშაკის უფლება-მოვალეობებია:


ა) შეაფასოს მშვილებელი მისი ბიოგრაფიული მონაცემების, პიროვნული თვისებების, სოციალური და ჯანმრთელობის მდგომარეობის მიხედვით;

ბ) დაადგინოს მშვილებლის მიერ ბავშვის შვილად აყვანის მოტივები და მათი შესაბამისობა შვილად აყვანის მიზნებთან;

გ) შეაფასოს გასაშვილებელი ბავშვი მისი ბიოგრაფიული მონაცემების, პიროვნული თვისებების, სოციალური და ჯანმრთელობის მდგომარეობის მიხედვით;

დ) განსაზღვროს მშვილებლისა და გასაშვილებელი ბავშვის თავსებადობა;

ე) კონკრეტულ შემთხვევაში შეიმუშაოს სამოქმედო გეგმა და განახორციელოს იგი;

ვ) საკუთარი კომპეტენციის ფარგლებში, შვილად აყვანის საკითხებზე ჩაატაროს კონსულტაციები.

4. სოციალური მუშაკის მიერ ჩატარებული კვლევის დროს განსაკუთრებული ყურადღება უნდა მიექცეს იმას, რომ მშვილებელი ოჯახი/პირი შეესაბამებოდეს ბავშვის პიროვნებას და მის განსაკუთრებულ მოთხოვნებს.

5. სოციალური მუშაკის საქმიანობისა და მისთვის დაკისრებულ  უფლება-მოვალეობათა ჯეროვნად შესრულების კონტროლს ახორციელებს მეურვეობისა და მზრუნველობის ის ორგანო, რომელთანაც მას დადებული აქვს შესაბამისი ხელშეკრულება. 

თავი III

შვილად აყვანის პროცედურაში მონაწილე 

მხარეები და შესაბამისი ღონისძიებები

მუხლი 13. გასაშვილებელი ბავშვის გამოვლენა და აღრიცხვა 

1. ყველა ტიპის საბავშვო-სამზრუნველო დაწესებულების ხელმძღვანელი, მიუხედავად აღნიშნული დაწესებულების ორგანიზაციულ-სამართლებრივი ფორმისა ან/და მისი დაქვემდებარებისა, ვალდებულია ობოლი, ნაპოვნი ან მიტოვებული ბავშვის შესახებ ინფორმაცია დაუყოვნებლივ მიაწოდოს მეურვეობისა და მზრუნველობის ორგანოს. მეურვეობისა და მზრუნველობის ორგანოს ასეთივე ინფორმაცია შეიძლება მიაწოდოს ნებისმიერმა ფიზიკურმა და იურიდიულმა პირმა. 

2. ყველა ტიპის საბავშვო-სამზრუნველო დაწესებულების ხელმძღვანელი, მიუხედავად აღნიშნული დაწესებულების ორგანიზაციულ-სამართლებრივი ფორმისა ან/და  მისი დაქვემდებარებისა, ვალდებულია თავის მიერ მეურვეობისა და მზრუნველობის ორგანოსათვის მიწოდებული ინფორმაციის ცვლილების შემთხვევაში ან/და მეურვეობისა და მზრუნველობის ადგილობრივი ორგანოს მოთხოვნით წარუდგინოს მას ინფორმაცია ამ დაწესებულებაში მყოფი ბავშვების ბიოგრაფიული მონაცემების, სოციალური და ჯანმრთელობის მდგომარეობის შესახებ. 

3. მეურვეობისა და მზრუნველობის ადგილობრივი ორგანო თავის სამოქმედო ტერიტორიაზე აწარმოებს ადგილობრივ რეესტრს, რომელშიც აღრიცხულია მშვილებლები და გასაშვილებელი ბავშვები. 

4. მეურვეობისა და მზრუნველობის ადგილობრივი ორგანო ვალდებულია ინფორმაციის მიღებისთანავე გადასცეს იგი ერთიან რეესტრს.

5. ცენტრალური ორგანო მეურვეობისა და მზრუნველობის ადგილობრივი ორგანოებიდან მიღებული მონაცემების საფუძველზე აწარმოებს ერთიან  რეესტრს.

6. ადგილობრივი და ცენტრალური რეესტრების წარმოების წესი განისაზღვრება ერთიანი დებულებით, რომელსაც ამტკიცებს საქართველოს შრომის, ჯანმრთელობისა და სოციალური დაცვის მინისტრი. 

7. მეურვეობისა და მზრუნველობის ადგილობრივი ორგანოს მოთხოვნით ცენტრალური ორგანო ვალდებულია დაუყოვნებლივ გასცეს მის ხელთ არსებული მოთხოვნილი ინფორმაცია.

8. ერთიანი რეესტრის აღრიცხვიდან ბავშვი მოიხსნება მხოლოდ გაშვილების, გარდაცვალების ან გასაშვილებელი ბავშვის სტატუსის შეცვლის შემთხვევაში. (26.12.2008 N 885)

9. გასაშვილებელ ბავშვთა აღრიცხვის წესი განისაზღვრება საქართველოს შრომის, ჯანმრთელობისა და სოციალური დაცვის მინისტრის ბრძანებით. 

მუხლი 14. სამედიცინო დაწესებულებაში ჩვილის იდენტიფიცირების 

          ხელშემწყობი ღონისძიებები

1. სამედიცინო დაწესებულების  ადმინისტრაცია ვალდებულია მელოგინის აღნიშნულ დაწესებულებაში შესვლიდან 24 საათში აცნობოს პირადობის დამადასტურებელი მოწმობის გარეშე შესული მელოგინის შესახებ მეურვეობისა და მზრუნველობის ადგილობრივ ორგანოს, ხოლო ამ უკანასკნელმა 48 საათში უნდა აცნობოს ცენტრალურ ორგანოს. 

2. მეურვეობისა და მზრუნველობის ადგილობრივი ორგანო საქართველოს შინაგან საქმეთა სამინისტროს ტერიტორიული ორგანოების დახმარებით, საქართველოს კანონმდებლობით განსაზღვრული წესით ადგენს ჩვილის მიტოვების რისკის ქვეშ მყოფი დედის სოციალურ მდგომარეობას და სავარაუდო საცხოვრებელი ადგილის მისამართს. 

3. სამედიცინო დაწესებულების  ორგანიზაციულ-სამართლებრივი ფორმის  მიუხედავად, სამედიცინო დაწესებულების  ადმინისტრაციის მიერ მეურვეობისა და მზრუნველობის ორგანოსათვის მელოგინის გაპარვის შეუტყობინებლობა გამოიწვევს ადმინისტრაციულ პასუხისმგებლობას საქართველოს კანონმდებლობით დადგენილი წესით.

მუხლი 15. ბავშვის მიტოვებულად აღიარება

1. ნაპოვნი ბავშვის აღმოჩენისას ბავშვის დროებითი განთავსების საკითხს წყვეტს მეურვეობისა და მზრუნველობის ადგილობრივი ორგანო, რომელიც, ამასთანავე, მშობლის (მშობლების) ვინაობის დასადგენად დაუყოვნებლივ მიმართავს საქართველოს შინაგან საქმეთა სამინისტროს ტერიტორიულ ორგანოს. 

2. ნაპოვნი ბავშვის აღმოჩენისას მეურვეობისა და მზრუნველობის ადგილობრივ ორგანოსა და საქართველოს შინაგან საქმეთა სამინისტროს ტერიტორიულ ორგანოს ევალებათ, ბავშვის აღმოჩენიდან 6 კვირის ვადაში განახორციელონ ღონისძიებები ამ ბავშვის ან/და მისი მშობლის (მშობლების) ვინაობის დასადგენად. თუ აღნიშნულ ვადაში ვერ მოხერხდა ბავშვის ან/და მშობლის (მშობლების) ვინაობის დადგენა, მეურვეობისა და მზრუნველობის ადგილობრივი ორგანო აღნიშნული ვადის ამოწურვიდან 3 დღის ვადაში მიმართავს სასამართლოს ნაპოვნი ბავშვის მიტოვებულად აღიარებისათვის.

3. სასამართლო ბავშვის მიტოვებულად აღიარების საკითხს განიხილავს საქართველოს სამოქალაქო საპროცესო კოდექსით დადგენილი წესით.


4. ამ მუხლის მე-2 პუნქტით გათვალისწინებული ღონისძიებების განხორციელების შემდეგ, სასამართლო გადაწყვეტილების კანონიერ ძალაში შესვლის დღიდან ბავშვი აღიარებული იქნება მიტოვებულად.

5. თუ ამ მუხლის მე-2 პუნქტით გათვალისწინებული ღონისძიებების განხორციელების შედეგად დადგინდა ბავშვის ან/და მისი მშობლის (მშობლების) ვინაობა, მაგრამ ვერ ხერხდება მშობლის (მშობლების) მეურვეობისა და მზრუნველობის ადგილობრივ ორგანოში წარდგენა ან მასთან (მათთან) სხვაგვარად დაკავშირება ან/და ის (ისინი) თავს არიდებს (არიდებენ) მშობლის უფლება-მოვალებების შესრულებას, მეურვეობისა და მზრუნველობის ადგილობრივი ორგანო, რომლის სამოქმედო ტერიტორიაზედაც რეგისტრაციაში გატარებულია ნაპოვნი ბავშვი ან/და მისი მშობელი (მშობლები), რომლის (რომელთა) ვინაობაც დადგინდა, მიმართავს სასამართლოს მშობლის უფლების ჩამორთმევის ან შეზღუდვის მოთხოვნით.     
მუხლი 16. თანხმობა ბავშვის გაშვილებაზე 
1. ამ კანონის  მე-17 მუხლით განსაზღვრული შემთხვევების გარდა, ბავშვის გაშვილების აუცილებელი პირობაა მშობლის (მშობლების) თანხმობა, რომელსაც იგი (ისინი) განაცხადებს (განაცხადებენ) მეურვეობისა და მზრუნველობის ორგანოს უფლებამოსილი პირის წინაშე. ბავშვის გაშვილებაზე თანხმობა დასტურდება ამ მუხლის მე-2 პუნქტით გათვალისწინებული ფორმების შევსებით, რომლებსაც ამტკიცებს საქართველოს შრომის, ჯანმრთელობისა და სოციალური დაცვის მინისტრი. 

2. მშობლის (მშობლების) მიერ ბავშვის გაშვილებაზე თანხმობის ან მშობლის უფლებაზე უარის თქმის შემთხვევაში, არსებობს მშობლის (მშობლების) თანხმობის ორი ფორმა:

ა) პირველად ფორმაში აღინიშნება  მშობლისა (მშობლებისა) და ბავშვის ბიოგრაფიული მონაცემები, და მას ახლავს წერილობითი განმარტებები მშობლის უფლება-მოვალეობებისა და საქართველოს კანონმდებლობით დადგენილი შეღავათების შესახებ; 

ბ) ძირითადი ფორმა  არის ბავშვის გაშვილების საფუძველი და გაიცემა პირველადი ფორმის გაცემიდან არა უადრეს 6 კვირისა და არა უგვიანეს 12 კვირისა. 

3. მშობლის (მშობლების) მიერ ამ მუხლის მე-2 პუნქტის „ბ“ ქვეპუნქტით განსაზღვრული ძირითადი ფორმის შევსების შემდეგ მშობლის უფლება-მოვალეობებს ბავშვის გაშვილებამდე  ახორციელებს (ახორციელებენ) მშობელი (მშობლები) ან ეს უფლება-მოვალეობები შეთანხმების საფუძველზე გადაეცემა მეურვეობისა და მზრუნველობის ორგანოს. თუ მშობლის უფლება-მოვალეობები მეურვეობისა და მზრუნველობის ორგანოს გადაეცემა, მშობლის (მშობლების) უფლება-მოვალეობები შეჩერებულად ჩაითვლება. სასამართლო შვილად აყვანის შესახებ გადაწყვეტილებასთან ერთად გამოიტანს მშობლის უფლების ჩამორთმევის თაობაზე გადაწყვეტილებას.   

4. თუ პირველადი ფორმის შევსების მიუხედავად, ამ მუხლის მე-2 პუნქტით განსაზღვრულ ვადაში მშობელი (მშობლები) არ გამოცხადდა (გამოცხადდნენ) მეურვეობისა და მზრუნველობის ორგანოში თავისი (თავიანთი) საბოლოო გადაწყვეტილების დასადასტურებლად და ბავშვი იმყოფება მეურვეობის/მზრუნველობის გარეშე, მეურვეობისა და მზრუნველობის ორგანო დაუყოვნებლივ მიმართავს სასამართლოს მშობლის უფლების ჩამორთმევის მოთხოვნით. (26.12.2008 N 885)

5. 10 წლის ან მეტი ასაკის ბავშვის გაშვილებისას აუცილებელია მისი თანხმობა.

6. მეუღლეების მიერ ბავშვის შვილად აყვანისას საჭიროა ორივე მეუღლის თანხმობა. 

მუხლი 17. ბავშვის გაშვილება მშობლის (მშობლების) თანხმობის 

          გარეშე

1. ობოლი ან/და მიტოვებული ბავშვის გაშვილება დასაშვებია მშობლის (მშობლების) თანხმობის გარეშე.

2. ბავშვის გაშვილებაზე მშობლის (მშობლების) თანხმობა არ არის საჭირო, თუ იგი (ისინი) აღიარებულია (აღიარებული არიან) ქმედუუნაროდ, უგზო-უკვლოდ დაკარგულად ან გარდაცვლილად ან/და ჩამოერთვა (ჩამოერთვათ) მშობლის უფლება.

მუხლი 18. მშვილებელ ოჯახთა/პირთა აღრიცხვა

1. საქართველოს მოქალაქესა და საქართველოში მუდმივად მცხოვრებ მოქალაქეობის არმქონე პირს, რომლებიც გამოთქვამენ სურვილს, შვილად აიყვანონ ბავშვი, განცხადება შეაქვთ მეურვეობისა და მზრუნველობის ადგილობრივ ორგანოში, რომელიც დაუყოვნებლივ იწყებს მათი მომზადებისა და შეფასების პროცედურებს. 

2. განცხადებას უნდა დაერთოს დოკუმენტები საქართველოს შრომის, ჯანმრთელობისა და სოციალური დაცვის მინისტრის მიერ მშვილებელ ოჯახთა/პირთა აღრიცხვის წესის შესახებ გამოცემული ბრძანების შესაბამისად. 

3. მეურვეობისა და მზრუნველობის ადგილობრივი ორგანო უზრუნველყოფს მშვილებელი ოჯახის/პირის მომზადებას საქართველოს შრომის, საქართველოს ჯანმრთელობისა და სოციალური დაცვის მინისტრის მიერ დამტკიცებული პროგრამით. ამ პროცედურების გავლის შემდეგ ხდება მშვილებელი ოჯახის/პირის შეფასება და მისი მონაცემები იგზავნება ცენტრალურ რეესტრში.

4. უცხო ქვეყნის მოქალაქეს შვილად აყვანის შესახებ განცხადება თანდართული დოკუმენტებით შეაქვს ცენტრალურ რეესტრში.  

5. შვილად აყვანის (გაშვილების) პროცედურის დასრულების შემდეგ მეურვეობისა და მზრუნველობის ადგილობრივი ორგანო შვილად აყვანასთან (გაშვილებასთან) დაკავშირებით არსებულ ყველა მასალას აგზავნის ცენტრალურ რეესტრში. საქართველოს შრომის, ჯანმრთელობისა და სოციალური დაცვის მინისტრი ამტკიცებს შვილად აყვანასთან (გაშვილებასთან) და გაშვილებულ პირთა ბიოგრაფიულ მონაცემებთან დაკავშირებული ინფორმაციის შენახვისა და გაცემის წესს. 

6. მშვილებელ ოჯახთა/პირთა აღრიცხვის წესს ამტკიცებს საქართველოს შრომის, ჯანმრთელობისა და სოციალური დაცვის მინისტრი.

მუხლი 19. შვილად აყვანის შესახებ დასკვნის მომზადება 

1. ცენტრალური ორგანო ან/და მეურვეობისა და მზრუნველობის ადგილობრივი ორგანო სოციალური მუშაკის მიერ ჩატარებული კვლევის საფუძველზე შეიმუშავებს დასკვნას მშვილებლის ცენტრალურ ან ადგილობრივ რეესტრში აღრიცხვაზე აყვანიდან 1 კვირის ვადაში.

2. შვილად აყვანის შესახებ დასკვნაში აღინიშნება:

ა) მშვილებლის ბიოგრაფიული მონაცემები, პიროვნული თვისებები, სოციალური და ჯანმრთელობის მდგომარეობა, შვილად აყვანის მოტივი;

ბ) გასაშვილებელი ბავშვის ბიოგრაფიული მონაცემები, პიროვნული თვისებები, სოციალური და ჯანმრთელობის მდგომარეობა;

გ) ბიოლოგიური  მშობლის (მშობლების) სოციალური და ჯანმრთელობის მდგომარეობა, ბავშვის გაშვილების მოტივი, თუ ცნობილია ბიოლოგიური მშობლის (მშობლების) ვინაობა.

3. საჭიროების შემთხვევაში შვილად აყვანის შესახებ დასკვნა უნდა ითვალისწინებდეს ბავშვის აღზრდის შესაძლებლობას ეთნიკური, რელიგიური და კულტურული გარემოს გათვალისწინებით. 

4. ბავშვის საქართველოს ტერიტორიაზე გაშვილების შემთხვევაში მეურვეობისა და მზრუნველობის ადგილობრივი ორგანოს მიერ მომზადებული დასკვნა მომზადებიდან 1 კვირის ვადაში წარედგინება  შესაბამის რაიონულ (საქალაქო) სასამართლოს. 

5. საერთაშორისო გაშვილების შემთხვევაში დასკვნა მომზადებიდან 2 კვირის ვადაში წარედგინება  შესაბამის რაიონულ (საქალაქო) სასამართლოს. 

6. შვილად აყვანის შესახებ დასკვნის მომზადებისა და გაცემის წესებს ამტკიცებს საქართველოს შრომის, ჯანმრთელობისა და სოციალური დაცვის მინისტრი. 

მუხლი 20. საერთაშორისო გაშვილება

1. საქართველოდან უცხო ქვეყანაში ბავშვის გაშვილება შეიძლება განხილულ იქნეს, როგორც ბავშვზე ზრუნვის ალტერნატიული ფორმა, თუ არ შეიძლება ბავშვი დაუბრუნდეს ბიოლოგიურ ოჯახს, ან შვილად იქნეს აყვანილი საქართველოს მოქალაქის ან/და საქართველოში მუდმივად მცხოვრები მოქალაქეობის არმქონე პირის მიერ და მისი საქართველოში გაშვილება შეუძლებელია. 

2. უცხო ქვეყნის მოქალაქეს საქართველოდან შეუძლია იშვილოს ცენტრალურ რეესტრში აღრიცხვაზე მყოფი გასაშვილებელი ბავშვის სტატუსის მქონე პირი, რომელიც ცენტრალურ რეესტრში აღრიცხვაზე აყვანიდან 18 თვეში ვერ იქნა შვილად აყვანილი საქართველოს მოქალაქის მიერ. ამ შემთხვევაში სოციალური მუშაკი ატარებს კვლევას, რომლის საფუძველზე წარმოდგენილ დასკვნაშიც უნდა აღინიშნოს მიზეზები, რომელთა გამოც საქართველოში ვერ მოინახა ამ ბავშვისათვის მშვილებელი. ჩატარებული კვლევის საფუძველზე ცენტრალური ორგანო ბავშვის ინტერესების გათვალისწინებით იწყებს მისი უცხო ქვეყანაში გაშვილების პროცედურის განხორციელებას. 

21. ბავშვის ჯანმრთელობისათვის საშიში მდგომარეობის შემთხვევაში ამ მუხლის მე-2 პუნქტში მოცემული ვადის შემცირება შესაძლებელია სასამართლოს მიერ. (26.12.2008 N 885)

3. საერთაშორისო გაშვილების საკითხებში კომპეტენტური ორგანოა ცენტრალური ორგანო,  რომელიც „ბავშვთა დაცვისა და საერთაშორისო გაშვილების სფეროში თანამშრომლობის შესახებ“ ჰააგის კონვენციის მოთხოვნათა შესაბამისად უკავშირდება ხელშემკვრელ სახელმწიფოთა ანალოგიურ სამსახურებს და ცვლის ინფორმაციას.

4. თუ რომელიმე უცხო ქვეყანა არ არის ამ მუხლის მე-3 პუნქტში აღნიშნული კონვენციის ხელშემკვრელი მხარე ან/და მისი კანონმდებლობით არ არის განსაზღვრული გაშვილების საკითხებში ცენტრალური ორგანო, მაშინ საქართველოს შრომის, ჯანმრთელობისა და სოციალური დაცვის მინისტრი ამტკიცებს მშვილებელი ქვეყნის ცენტრალურ ორგანოსთან (ასეთი ორგანოს არარსებობის შემთხვევაში – გასაშვილებელ ქვეყანაში ლიცენზირებულ ან/და აკრედიტებულ შესაბამის უფლებამოსილ ორგანიზაციასთან) დასადები სპეციალური ხელშეკრულების ფორმას. ცენტრალური ორგანოს მიერ მშვილებელი ქვეყნის ცენტრალურ ორგანოსთან დადებული ხელშეკრულება უნდა შეესაბამებოდეს „ბავშვთა დაცვისა და საერთაშორისო გაშვილების სფეროში თანამშრომლობის შესახებ“ ჰააგის კონვენციის, „ბავშვის უფლებათა დაცვის შესახებ“ გაეროს კონვენციისა და ამ კანონის მოთხოვნებს.

5. ცენტრალური რეესტრის თანამშრომლები ვალდებული არიან, იცნობდნენ ამ სფეროში არსებული საერთაშორისო კონვენციების ხელშემკვრელ სახელმწიფოთა საკანონმდებლო მოთხოვნებს. მათ უნდა განუმარტონ ეს მოთხოვნები იმ საქართველოს მოქალაქეებს, რომლებსაც სურთ უცხო ქვეყნიდან ბავშვის შვილად აყვანა.

6. უცხო ქვეყნის მოქალაქის მიერ საქართველოდან ბავშვის შვილად აყვანა შეიძლება, თუ მშვილებელი აკმაყოფილებს საქართველოს კანონმდებლობით განსაზღვრულ მოთხოვნებს და აღრიცხულია ცენტრალურ რეესტრში.

7. ამ მუხლის მე-6 პუნქტით გათვალისწინებულ ცენტრალურ რეესტრში აღრიცხვის მოთხოვნა არ ვრცელდება ამავე კანონის მე-7 მუხლის მე-7 პუნქტით განსაზღვრულ პირებზე.

8. უცხო ქვეყანაში ბავშვის გასაშვილებლად სავალდებულოა მისი ჯანმრთელობის მდგომარეობის დადგენა, რასაც ახორციელებს საქართველოს შრომის, ჯანმრთელობისა და სოციალური დაცვის სამინისტროს მიერ შექმნილი კომისია. კომისიის მუშაობის წესს, მის შემადგენლობასა და კომისიის მიერ უცხო ქვეყანაში გაშვილებული ბავშვის ჯანმრთელობის მდგომარეობის გადამოწმების წესს ამტკიცებს საქართველოს შრომის, ჯანმრთელობისა და სოციალური დაცვის მინისტრი. 

9. უცხო ქვეყნის მოქალაქის მიერ საქართველოდან ბავშვის შვილად აყვანის შემთხვევაში ცენტრალური ორგანო ინფორმაციას აწვდის საქართველოს შინაგან საქმეთა სამინისტროს.

თავი IV

შვილად აყვანის საქმის წარმოება სასამართლოში 

მუხლი 21. შვილად აყვანის საქმის წარმოება სასამართლოში

1. საბოლოო გადაწყვეტილება ბავშვის შვილად აყვანის შესახებ გამოაქვს რაიონულ (საქალაქო) სასამართლოს. 

2. მშვილებელს ბავშვის შვილად აყვანის შესახებ განცხადება და საქართველოს შრომის, ჯანმრთელობისა და სოციალური დაცვის სამინისტროს მიერ მშვილებელ ოჯახთა/პირთა აღრიცხვის წესის შესახებ გამოცემული ბრძანების შესაბამისი დოკუმენტაცია შეაქვს სასამართლოში მშვილებლის ან გასაშვილებელი ბავშვის ადგილსამყოფლის მიხედვით. 

3. გასაშვილებელი ბავშვის ინტერესებს იცავს მეურვეობისა და მზრუნველობის ორგანოს უფლებამოსილი პირი.

4. საერთაშორისო გაშვილების დროს სასამართლოში გასაშვილებელი  ბავშვის ინტერესებს იცავს ცენტრალური ორგანოს უფლებამოსილი პირი.

მუხლი 22. სასამართლოს მიერ შვილად აყვანის შესახებ საქმის 

          განხილვა

1. შვილად აყვანის შესახებ საქმე განიხილება დახურულ სასამართლო სხდომაზე, ასეთი საქმეების განხილვისათვის საქართველოს სამოქალაქო საპროცესო კოდექსით დადგენილი წესით.

2. აკრძალულია ბავშვის შვილად აყვანა მშვილებლის სასამართლოს სხდომაში მონაწილეობის გარეშე. სასამართლო პროცესს აუცილებლად უნდა ესწრებოდეს მეურვეობისა და მზრუნველობის ორგანოს უფლებამოსილი პირი.


3. პატივსადები მიზეზების არსებობისას სასამართლო სხდომა შეიძლება გაიმართოს  ერთ-ერთი მშვილებლის მონაწილეობით.


4. თუ სასამართლო მიიჩნევს, რომ შვილად აყვანა შეესაბამება შვილად ასაყვანის ინტერესებს და ემსახურება მის კეთილდღეობას, იგი განცხადების მიღებიდან 2 კვირის ვადაში, საქართველოს სამოქალაქო საპროცესო კოდექსის 349-ე და 351-ე მუხლებით დადგენილი წესით გამოიტანს გადაწყვეტილებას შვილად აყვანის შესახებ. 

5. სასამართლო ვალდებულია შვილად აყვანის შესახებ გადაწყვეტილების თაობაზე გადაწყვეტილების კანონიერ ძალაში შესვლიდან 5 დღის ვადაში აცნობოს სამოქალაქო აქტების რეგისტრაციის ორგანოს გადაწყვეტილების გამოტანის ადგილის მიხედვით. 
6. შვილად აყვანა ძალაშია შვილად აყვანის შესახებ სასამართლო გადაწყვეტილების კანონიერ ძალაში შესვლის დღიდან.

7. მშვილებლისა და გასაშვილებლის (თუ გასაშვილებელი        10 წლისაა ან 10 წელზე მეტისაა) მოთხოვნით სასამართლო სხდომა შეიძლება იყოს ღია, ხოლო ინფორმაცია – საჯარო. 

მუხლი 23. შვილად აყვანაზე (გაშვილებაზე) უარი 

1. შვილად აყვანის (გაშვილების) პროცედურის ნებისმიერ ეტაპზე, მაგრამ არა უგვიანეს სასამართლოს მიერ შვილად აყვანის (გაშვილების) საკითხზე საბოლოო გადაწყვეტილების გამოტანამდე, მშობელს (მშობლებს), მშვილებელსა და გასაშვილებელ ბავშვს, თუ იგი 10 წლისაა ან 10 წელზე მეტისაა, შეუძლიათ უარი განაცხადონ გაშვილებაზე (შვილად აყვანაზე). 

2. სასამართლოს მიერ შვილად აყვანის (გაშვილების) საკითხზე საბოლოო გადაწყვეტილების გამოტანამდე, ბავშვის ინტერესების გათვალისწინებით, მეურვეობისა და მზრუნველობის ორგანოს შეუძლია შეცვალოს საკუთარი დასკვნა და მოითხოვოს სასამართლო პროცესის შეჩერება.

თავი V

შვილად აყვანის რეგისტრაცია და სამართლებრივი შედეგები 

მუხლი 24. სამოქალაქო აქტებში ცვლილებების შეტანა

1. მშვილებლის მოთხოვნით, კონფიდენციალობის უზრუნველყოფის მოტივით ბავშვს შეიძლება შეეცვალოს სახელი, გვარი, დაბადების ადგილი და განსაკუთრებული მიზეზის არსებობისას – დაბადების თარიღი. დაბადების თარიღი არ შეიძლება შეიცვალოს ერთ თვეზე მეტი ვადით. (26.12.2008 N 885)

2. მშვილებლის მოთხოვნით ბავშვის დაბადების სამოქალაქო აქტებში იგი ჩაიწერება ნაშვილების მშობლად.

3. თუ შვილად ასაყვანი 10 წლისაა ან 10 წელზე მეტისაა, სახელის, გვარის, დაბადების ადგილისა და დაბადების თარიღის სამოქალაქო აქტებში ბავშვის  მშობლად მშვილებლის ჩაწერის შემთხვევაში სასამართლო ითვალისწინებს ბავშვის აზრს.

4. სამოქალაქო აქტებში შესატანი ცვლილებების შესახებ უნდა მიეთითოს შვილად აყვანის შესახებ სასამართლო გადაწყვეტილებაში. 

მუხლი 25. შვილად აყვანის  სამართლებრივი შედეგები

1. შვილად აყვანის შესახებ სასამართლო გადაწყვეტილების კანონიერ ძალაში შესვლის შემდეგ ნაშვილები კარგავს ქონებრივ და პირად არაქონებრივ უფლებებს და თავისუფლდება მოვალეობებისაგან თავისი ბიოლოგიური მშობლისა (მშობლებისა) და ნათესავების წინაშე.

2. შვილად აყვანის შესახებ სასამართლო გადაწყვეტილების კანონიერ ძალაში შესვლის შემდეგ  მეუღლეების მიერ ბავშვის შვილად აყვანისას ან ერთ-ერთი მეუღლის მიერ მეორე მეუღლის შვილის  შვილად აყვანის დროს ბავშვი იძენს მეუღლეთა ქორწინების საერთო შვილის სამართლებრივ მდგომარეობას საქართველოს სამოქალაქო კოდექსით მშობლისა და შვილისათვის დადგენილი უფლება-მოვალეობების შესაბამისად. 

3. ნაშვილები და მისი შთამომავლობა მშვილებლისა და მის ნათესავთა მიმართ პირადი და ქონებრივი უფლება-მოვალეობებით უთანაბრდებიან შთამომავლობით ბიოლოგიურ ნათესავებს, ხოლო მშვილებელი და მისი ნათესავები – ნაშვილებსა და მის შთამომავლობას.

4. ნაშვილების მიმართ ამ კანონით გათვალისწინებული სამართლებრივი შედეგები დადგება მიუხედავად იმისა, ჩაიწერება თუ არა მშვილებელი ბავშვის დაბადების სამოქალაქო აქტებში მის მშობლად. 

მუხლი 26. შვილად აყვანის საიდუმლოობა

1. მოსამართლე, რომელმაც გამოიტანა შვილად აყვანის შესახებ გადაწყვეტილება, გამშვილებელი, მეურვეობისა და მზრუნველობის ორგანოს წარმომადგენელი, სამოქალაქო აქტების რეგისტრაციის ორგანოს თანამშრომელი და შვილად აყვანის პროცედურაში მონაწილე ნებისმიერი პირი ვალდებული არიან საიდუმლოდ შეინახონ შვილად აყვანის პროცედურის ნებისმიერ სტადიაზე მიღებული ინფორმაცია.

2. შვილად აყვანის შესახებ ინფორმაციის შეკრება, გამოქვეყნება ან ნებისმიერი სხვა ფორმით გამჟღავნება გამშვილებლის, მშვილებლისა და სრულწლოვანი ნაშვილების თანხმობის გარეშე აკრძალულია.

3. პასუხისმგებლობა ამ მუხლით დადგენილი მოთხოვნების დარღვევისათვის განისაზღვრება საქართველოს კანონმდებლობით.

თავი VI

გაშვილების შემდგომი კონტროლი

მუხლი 27. გაშვილების შემდგომი კონტროლი

1. საერთაშორისო გაშვილების შემთხვევაში ცენტრალური ორგანო ვალდებულია სპეციალური ხელშეკრულების საფუძველზე მშვილებელი ქვეყნის ცენტრალურ ორგანოს  (ასეთი ორგანოს არარსებობის შემთხვევაში – გასაშვილებელ ქვეყანაში ლიცენზირებულ ან/და აკრედიტებულ შესაბამის უფლებამოსილ ორგანიზაციას) მოსთხოვოს საქართველოდან გაშვილებული ბავშვის ჯანმრთელობისა და სოციალური მდგომარეობის  შესახებ ინფორმაციის ყოველწლიურად მოწოდება სპეციალური ფორმის შესაბამისად, სანამ გაშვილებულ ბავშვს არ შეუსრულდება 18 წელი. 
2. საქართველოს შრომის, ჯანმრთელობისა და სოციალური დაცვის სამინისტრო ამტკიცებს საქართველოდან გაშვილებული ბავშვის ჯანმრთელობისა და სოციალური მდგომარეობის შესახებ ინფორმაციის მოწოდების სპეციალურ ფორმას.

თავი VII

შვილად აყვანის შესახებ სასამართლო გადაწყვეტილების 

გაუქმების ან ბათილად ცნობის საფუძვლები

მუხლი 28. შვილად აყვანის შესახებ სასამართლო გადაწყვეტილების 

          გაუქმება ან ბათილად ცნობა

1. შვილად აყვანის შესახებ სასამართლო გადაწყვეტილება შეიძლება გაუქმდეს საქართველოს საპროცესო კანონმდებლობით დადგენილი წესით, თუ: 

ა) შვილად აყვანა განხორციელდა ამ კანონის მოთხოვნათა დარღვევით;

ბ) ამას მოითხოვს მეურვეობისა და მზრუნველობის ორგანო ნაშვილების ინტერესების გათვალისწინებით;

გ) გადაწყვეტილება შვილად აყვანის შესახებ ეფუძნება ყალბ დოკუმენტებს;

დ) შვილად აყვანა ფიქციურია.

2. შვილად აყვანის გაუქმების შესახებ საქმის განხილვაში მონაწილეობა უნდა მიიღოს მეურვეობისა და მზრუნველობის ორგანომ.

3. სასამართლოს შვილად აყვანის შესახებ გადაწყვეტილების გაუქმება შეუძლია მხოლოდ იმ შემთხვევაში, თუ დაადგენს, რომ ეს შეესაბამება ნაშვილების ინტერესებს.

4. თუ ნაშვილები 10 წლისაა ან 10 წელზე მეტისაა, შვილად აყვანის შესახებ სასამართლო გადაწყვეტილების გაუქმება დასაშვებია მხოლოდ ნაშვილების თანხმობით. 

     5. აკრძალულია შვილად აყვანის შესახებ სასამართლო გადაწყვეტილების გაუქმება ნაშვილების მიერ სრულწლოვანების მიღწევის შემდეგ, გარდა იმ შემთხვევებისა, როდესაც შვილად აყვანის შესახებ სასამართლო გადაწყვეტილების გაუქმებაზე თანახმა არიან მშვილებელი, გამშვილებელი და ნაშვილები. 

6. შვილად აყვანის შესახებ სასამართლო გადაწყვეტილება შეიძლება ბათილად იქნეს ცნობილი სასამართლო გადაწყვეტილების ბათილად ცნობისათვის საქართველოს კანონმდებლობით დადგენილი წესით.

მუხლი 29. შვილად აყვანის შესახებ სასამართლო გადაწყვეტილების 

          გაუქმების მოთხოვნის დაყენებაზე უფლებამოსილი პირი 

          და ასეთი მოთხოვნით განცხადების წარდგენის წესი

1. შვილად აყვანის შესახებ სასამართლო გადაწყვეტილების გაუქმების მოთხოვნით სასამართლოში განცხადების წარდგენა შეუძლიათ:

ა) ბავშვის ბიოლოგიურ მშობელს (მშობლებს), თუ შვილად აყვანა განხორციელდა ამ კანონის მოთხოვნათა დარღვევით; 

ბ) მეურვეობისა და მზრუნველობის ორგანოს, თუ ეს აუცილებელია ბავშვის ინტერესების დასაცავად.

2. დაინტერესებული პირი, რომელსაც მიაჩნია, რომ შვილად აყვანა არ შეესაბამება ნაშვილების ინტერესებს და იგი უნდა გაუქმდეს, ამის თაობაზე აცნობებს მეურვეობისა და მზრუნველობის ორგანოს, რომელიც წყვეტს შვილად აყვანის შესახებ სასამართლო გადაწყვეტილების გაუქმების მოთხოვნით განცხადების სასამართლოში წარდგენის საკითხს.

3. განცხადება შვილად აყვანის შესახებ სასამართლო გადაწყვეტილების გაუქმების მოთხოვნით წარედგინება სასამართლოს მშვილებლის საცხოვრებელი ადგილის მიხედვით. 

4. თუ მოსარჩელეა ნაშვილების ბიოლოგიური მშობელი (მშობლები) და მისთვის (მათთვის) უცნობია ბავშვის მშვილებლის ვინაობა, განცხადება შვილად აყვანის შესახებ სასამართლო გადაწყვეტილების გაუქმების მოთხოვნით წარედგინება სასამართლოს ამ სასამართლო გადაწყვეტილების გამოტანის ადგილის მიხედვით.

5. შვილად აყვანის შესახებ სასამართლო გადაწყვეტილების გაუქმებისა და საქმის წარმოების განახლების შემთხვევაში საქმე განიხილება საერთო სასარჩელო წარმოების წესით და საქმის განხილვაში მოპასუხედ უნდა ჩაებას მშვილებელი.

მუხლი 30. შვილად აყვანის შესახებ სასამართლო გადაწყვეტილების 

          გაუქმების ან ბათილად ცნობის შედეგები 

1. შვილად აყვანა ბათილად ცნობილად ჩაითვლება შვილად აყვანის გაუქმების შესახებ სასამართლო გადაწყვეტილების კანონიერ ძალაში შესვლის მომენტიდან. 

2. სასამართლო, რომელმაც გამოიტანა გადაწყვეტილება შვილად აყვანის გაუქმების შესახებ, ვალდებულია 2 კვირის ვადაში გადაუგზავნოს იგი სამოქალაქო აქტების რეგისტრაციის ორგანოს შვილად აყვანის რეგისტრაციის ადგილის მიხედვით.

3. შვილად აყვანის ბათილად ცნობისას ნაშვილებსა და მშვილებელს, აგრეთვე მათ ნათესავებს შორის წყდება არსებული უფლება-მოვალეობანი. შვილად აყვანის შესახებ სასამართლო გადაწყვეტილების გაუქმებისას უფლება-მოვალეობები აღდგება შვილსა და ბიოლოგიურ მშობელს (მშობლებს) და შთამომავლობით ნათესავებს შორის. 

4. თუ შვილად აყვანა გაუქმებულია მშვილებლის მიერ ბავშვის აღზრდის მოვალეობის არაჯეროვნად შესრულების გამო, ბავშვს უნარჩუნდება მშვილებლისაგან ალიმენტის მიღების უფლება.

5. შვილად აყვანის შესახებ სასამართლო გადაწყვეტილების გაუქმებისას სასამართლომ ბავშვის ინტერესების შესაბამისად უნდა გადაწყვიტოს შვილად აყვანისას ბავშვისათვის მიკუთვნებული გვარის, სახელისა და სხვა მონაცემების შენარჩუნების საკითხი. თუ ბავშვი      10 წლისაა ან მეტისაა, აღნიშნული საკითხის გადაწყვეტისას სასამართლომ მისი სურვილიც უნდა გაითვალისწინოს. 

6. შვილად აყვანის შესახებ სასამართლო გადაწყვეტილების ბათილად ცნობის შემდეგ სასამართლო გადაწყვეტილებით არასრულწლოვანი პირი გადაეცემა მშობელს (მშობლებს), ხოლო თუ ეს შეუძლებელია ან მის ინტერესებს ეწინააღმდეგება, – მეურვეობისა და მზრუნველობის ორგანოს.

თავი VIII

გარდამავალი დებულებანი

მუხლი 31. გარდამავალი დებულებანი

1. ამ კანონით განსაზღვრულ საქართველოს შრომის, ჯანმრთელობისა და სოციალური დაცვის სამინისტროს უფლებამოსილებებს 2009 წლის 1 იანვრამდე ახორციელებს საქართველოს განათლებისა და მეცნიერების სამინისტრო.

2. ამ კანონით განსაზღვრულ მეურვეობისა და მზრუნველობის ორგანოთა ფუნქციებს 2009 წლის 1 იანვრამდე ახორციელებენ საქართველოს განათლებისა და მეცნიერების სამინისტროს ტერიტორიული ორგანოები – საგანმანათლებლო რესურსცენტრები, აგრეთვე აფხაზეთისა და აჭარის ავტონომიური რესპუბლიკების შესაბამისი განათლების სამინისტროები.

3. საქართველოს განათლებისა და მეცნიერების სამინიტრომ 2008 წლის 1 მაისამდე უზრუნველყოს: 

ა) ადგილობრივი და ცენტრალური რეესტრების წარმოების ერთიანი დებულების დამტკიცება;

ბ) ბავშვის გაშვილებაზე თანხმობის ან მშობლის უფლებაზე უარის თქმის შესახებ პირველადი და ძირითადი ფორმების დამტკიცება;

გ) მშვილებელი ოჯახის/პირის მომზადების პროგრამის დამტკიცება;

დ) შვილად აყვანის შესახებ დასკვნის მომზადებისა და გაცემის წესის შესახებ ბრძანების გამოცემა;

ე) მშვილებელი ქვეყნის ცენტრალურ ორგანოსთან (ასეთი ორგანოს არარსებობის შემთხვევაში – გასაშვილებელ ქვეყანაში ლიცენზირებულ ან/და აკრედიტებულ შესაბამის უფლებამოსილ ორგანიზაციასთან) სპეციალური ხელშეკრულების ფორმის დამტკიცება;

ვ) საქართველოდან გაშვილებული ბავშვის ჯანმრთელობისა და სოციალური მდგომარეობის შესახებ ინფორმაციის მოწოდებისა და სპეციალური  ფორმის დამტკიცება;

ზ) მშვილებელ ოჯახთა/პირთა აღრიცხვის წესის შესახებ ბრძანების გამოცემა;

თ) გასაშვილებელ ბავშვთა აღრიცხვის წესის შესახებ ბრძანების გამოცემა;

ი) შვილად აყვანასთან (გაშვილებასთან) და გაშვილებულ პირთა ბიოგრაფიულ მონაცემებთან დაკავშირებული ინფორმაციის შენახვისა და გაცემის წესის შესახებ ბრძანების გამოცემა;

კ) მშვილებლისა და გასაშვილებელი ბავშვის თავსებადობის კრიტერიუმების შემუშავების შესახებ ბრძანების გამოცემა.

4. საქართველოს შრომის, ჯანმრთელობისა და სოციალური დაცვის სამინიტრომ 2008 წლის 1 მაისამდე უზრუნველყოს: 

ა) საერთაშორისო გაშვილებისას ბავშვის ჯანმრთელობის მდგომარეობის დამდგენი კომისიის შემადგენლობის დამტკიცება;

ბ) უცხო ქვეყანაში გასაშვილებელი ბავშვის ჯანმრთელობის მდგომარეობის დამდგენი კომისიის მუშაობისა და უცხო ქვეყანაში გაშვილებული ბავშვის ჯანმრთელობის მდგომარეობის გადამოწმების წესის შესახებ ბრძანების გამოცემა.


5. სოციალურ მუშაკს არ მოეთხოვება სერტიფიცირება სოციალურ მუშაკთა პირველი სერტიფიცირების დასრულებამდე.

თავი IX

დასკვნითი დებულებანი

მუხლი 32. ნორმატიული აქტის ძალადაკარგულად ცნობა 

2008 წლის 1 მაისიდან ძალადაკარგულად იქნეს ცნობილი საქართველოს 1997 წლის 17 ოქტომბრის კანონი „შვილად აყვანის წესის შესახებ“ (პარლამენტის უწყებანი, ¹44, 11.11.1997, გვ. 72). 

 მუხლი 33. კანონის ამოქმედება 

1. ეს კანონი, გარდა პირველი–30-ე მუხლებისა და 32-ე მუხლისა, ამოქმედდეს გამოქვეყნებისთანავე.
2. ამ კანონის პირველი–30-ე მუხლები და 32-ე მუხლი ამოქმედდეს 2008 წლის 1 მაისიდან.

საქართველოს პრეზიდენტის

მოვალეობის შემსრულებელი   
                           ნინო ბურჯანაძე
თბილისი,

2007 წლის 18 დეკემბერი.

N 5626 – IIს

